
Emakumeen aurkako indarkeria salatzeko elkarretaratzera deitu du Nafarroako Gobernuak, ostiralerako 

Vinculo Plazan eginen da, 12:00etan, Nafarroako Berdintasunerako Institutuaren (INAI) egoitzaren parean 

Asteazkena, 2007ko azaroaren 21a. Datorren igandean, azaroaren 25ean, Emakumeekiko Indarkeriaren aurkako Nazioarteko Eguna izango da, eta horren ildotik, Nafarroako Gobernuak elkarretaratze isilerako deia egin du datorren ostiralerako, azaroaren 23rako. Genero indarkeria salatu nahi duen oro gonbidatuta dago bertan parte hartzera. Elkarretaratzea 12:00etan eginen da, Iruñeko Vinculo Plazan, Nafarroako Berdintasunerako Institutuaren (INAI) egoitzaren parean. 

Ekitaldi horren bidez, emakumeen aurkako indarkeria arbuiatzen duela azaldu nahi du Nafarroako Gobernuak; izan ere, funtsezko Giza Eskubideen aurkako eraso larria da. 

Javier Caballero Martínez lehen presidenteorde eta Lehendakaritza, Justizia eta Barne Departamentuko kontseilariak eta María Isabel García Malo Familia, Gazteria, Kirol eta Gizarte Gaietako Departamentuko kontseilariak prentsaurrekoa eskaini dute gaur arratsaldean, Nafarroako Gobernuak egun horren harira sustatu dituen ekimenak aurkezteko. Era berean, emakumeen aurkako indarkeriaren aurtengo datuak aurkeztu dituzte (Foru Komunitateari dagozkionak). Gainera, Nafarroako Gobernuak genero indarkeriaren aurka borrokatzeko eta tratu txarrak eta/edo sexu erasoak jasan dituztenei babesa eta laguntza emateko landutako programak eta ekintzak aurkeztu dituzte. Programa eta ekintza horiek bi helburu nagusi dituzte, hain zuzen: genero indarkeria errotik desagerraraztea, batetik; eta biktimei laguntzeko ahalegin handiagoa egitea, bestetik, euren lehengo bizimoduari heldu, eta gizartean erabat garatzen jarraitu ahal izan dezaten. 

Azaroaren 23ko elkarretaratze isilaz gain, beste ekitaldi batzuk ere sustatu ditu Nafarroako Gobernuak. Esate baterako, Nafarroako Berdintasunerako Institutuaren bidez eta Nafarroako Udalerrien eta Kontzejuen Federazioarekin batera, Foru Komunitateko udal guztiei gonbidapen bat igorri diete, tratu txarren eraginez hildako emakumeen alde ezkilak jotzeko (kanpai-hots bat emakume bakoitzeko) eta genero indarkeriaren aurkako bando bat irakurtzeko proposatuz. Nafarroako udalekin batera kanpaina hori egiten den bigarren urtea da. Joan den urtean, hain zuzen, 31 udalek parte hartu zuten. 

Ekintza berritzaile bat ere programatu dute. Ángeles Muñiz Cachón zuzendariaren “Propiedad privada” film laburra eskainiko dute Golem (Baiona, Yamaguchi, Morea eta Lizarra), Saide (Olite eta Karlos III.a), Cinebox Itaroa (Uharte) eta Moncayo (Tutera) zinema aretoetan. Filma Nafarroako Berdintasunerako Institutuak finantzatu du, eta igandean eskainiko dute, azaroaren 25ean, 20:00etan, aipaturiko zinema aretoetan. Ekintza horren helburua emakumeen aurkako indarkeria agerian uztea eta herritarrak sentikortzea da, genero indarkeria hainbat modutakoa izan daitekeela jakitun izan daitezen; izan ere, batzuetan oso nabarmena eta dramatikoa izaten da, baina beste askotan, sotila eta ikusezina. Kaltegarria, edonola ere. 

Urriaren 31ra arteko datuak 

Emakumeekiko genero indarkeriaren aurkako jarduerak eta prebentzio eta jarraipen neurriak koordinatzeko ardura Familia, Gazteria, Kirol eta Gizarte Gaietako Departamentuak du Foru Komunitatean, Nafarroako Berdintasunerako Institutuaren bidez eta “Etxeko indarkeria eta/edo sexu erasoak jasan dituzten emakumeei arreta integrala eskaintzeko erakunde arteko akordioaren” esparruan. 


Nafarroan jarduten diren polizia indarrek (Polizia Nazionala, Guardia Zibila, Foruzaingoa eta Iruñeko Udaltzaingoa) urriaren 31ra bitartean bildu dituzten datuetatik abiatuta, eta Nafarroako Berdintasunerako Institutuak adierazi duenez, urtarrilaren 1az geroztik 839 salaketa egin dira tratu txarrak eta/edo sexu erasoak direla-eta. Aurreko urteekin alderatuz gero, kopurua handitu egin dela esan dezakegu. Izan ere, 2004ko aldi berean 606 salaketa egin ziren; 2005ean, 750; eta 2006an, 701. Dena den, beste ondorio bat ere atera dezakegu datu horietatik: gero eta emakume gehiagok dutela erasotzaileak salatzeko beharrezkoa den sostengua eta indarra.

Foruzaingoak 299 salaketa bildu ditu, Iruñeko Udaltzaingoak 244, Polizia Nazionalak 223 (Iruñean eta Tuteran) eta Guardia zibilak 72 (salaketa horietako bat segurtasuneko beste indar batzuen eskutik jaso dute).

Salaketen nolakotasunari eta ezaugarriei dagokienez, 440 (salaketen %52) tratu txarrengatik eta/edo eraso fisikoengatik egin dtuzte; 107 (%12,75) eraso fisiko eta psikikoengatik, eta 47 (%5,60) eraso psikikoengatik. Salaketen %1,78 sexu gehiegikeriengatik egin dituzte (15 salaketa) eta %1,54 (13 salaketa) sexu erasoengatik. Gainerako salaketei dagokienez, %3,93 (33 salaketa) sexu askatasunaren aurkako delituengatik egin dituzte, eta %1,19 (10 salaketa) sexu jazarpenarengatik. 174 salaketa, berriz, hainbat arrazoirengatik egin dituzte, hala nola urruntze aginduak ez betetzeagatik, mehatxuengatik eta laidoengatik.

Salaketen jatorri geografikoari dagokionez: %66,27 Iruñean eta Iruñeko Eskualdean egin dituzte (556 salaketa); salaketen %17,88, berriz, Tuterako eskualdean egin dituzte (150 salaketa); eta %6,79, Erribera Garaian (57 salaketa). Gainerako salaketei dagokienez, %3,34 (28 salaketa) Lizarrerrian egin dituzte; %2,14 (18 salaketa), Nafarroako Eki-Erdialdean; eta %1,91 (16 salaketa), Nafarroako Iparraldean (Ipar-mendebaldean eta Pirinioan, zehatzago esanda). 

Genero indarkeriaren biktimen eta erasotzaileen arteko harremanari dagokionez, ia erasotzaile guztiak tratu txarrak eta/edo sexu erasoak jasan dituzten emakumeengandik oso gertu dauden pertsonak direla egiaztatu ahal izan dute.

Hain zuzen, tratu txarren eta/edo sexu erasoen %58,7 bikotekideek eragiten dituzte (mutil-laguna, senarra edo laguna); %22, bikotekide ohiek; eta %6,1, beste ahaide edo bizikide batzuek. 

Segurtasun Indarrek emandako datuak aztertuta ondoriozta daitekeenez, salaketa-egileen %12,7k ez dute adierazten zer harreman duten erasotzailearekin. 

Genero indarkeriaren aurka borrokatzeko programak eta ekintzak 

Nafarroako Gobernuak hainbat programa eta ekintza egiten ditu genero indarkeriaren aurka borrokatzeko eta tratu txarren eta/edo sexu erasoen biktimei babesa eta laguntza emateko. Programa eta ekintza horiek bi helburu nagusi dituzte: genero indarkeria errotik desagerraraztea, batetik; eta biktimei laguntzeko ahalegin handiagoa egitea, bestetik, euren lehengo bizimoduari heldu, eta gizartean erabat garatzen jarraitu ahal izan dezaten. 

Biktimak artatzeko bitartekoei dagokienez, tratu txarrak (fisikoak edo psikikoak) eta/edo sexu erasoak jasan dituzten emakumeak berehalakoan artatzea eta ostatu ematea dute helburu, emakume horiek bakarrik daudenean eta/edo seme-alabak dituztenean. Larrialdietarako zentroan 78 emakume eta 64 adingabe hartu dituzte urtarrilaren 1aren eta urriaren 31ren artean; babes etxean, berriz, 11 emakume eta 16 adingabe; eta bost egoitza-etxebizitzetan, 11 emakume eta 5 adingabe. 

Etxebizitza arloari dagokionez, Familia, Gazteria, Kirol eta Gizarte Gaietako Departamentuak, Gizarte Gaietako eta Garapenerako Lankidetzako Zuzendaritza Nagusiaren bidez, genero indarkeriaren biktimak aintzat hartzeko ziurtagiriak egiten ditu (Nafarroan Etxebizitzari Babes Publikoa emateko 8/2004 Foru Legea, ekainaren 24koa). Helburua, azken batean, etxebizitza publikoak sustatzeko kanpainetan, xede horretarako zenbait etxebizitza gordetzeko aukera izatea da. Aipaturiko aldian (2007ko urtarrilaren 1etik urriaren 31ra) hogei etxebizitza kontratu egin dituzte. Bederatzi errentan hartzeko, eta hamaika, erosteko, hain zuzen ere. Gaur egun, berriz, hogeita sei etxebizitza daude kontratua egiteko zain. Beraz, babes ofizialeko etxebizitzetarako 46 kontratu eginen dituzte orotara. 
Enpleguaren arloan, Laneratzeko Errenta Aktiboari buruzko 91 txosten onartu ditu Nafarroako Enplegu Zerbitzuak, genero indarkeria jasan duten emakumeei dagozkienak. Familia arloan, berriz, 29 kasu bideratu dituzte indarkeria gaiekin jarduten diren epaitegietatik familia elkarguneetara. 
Hezkuntzari dagokionez, “Erlazionatu” Proiektuarekin jardun da Nafarroako Berdintasunerako Institutua, Hezkuntza Departamentuarekin elkarlanean. Prestakuntza jarduerak egin ditu (irakasleentzat eta familientzat), eta Haur, Lehen eta Bigarren Hezkuntzarako berariazko programak landu ditu, genero indarkeriari aurrea hartzeko. 2006-2007 ikasturtean zortzi prestakuntza jarduera egin dituzte (irakasleekin, ikasleekin eta gurasoekin), eta parte-hartzaileak ehundik gora izan dira. 

Nafarroako Berdintasunerako Institutuak prestakuntza jardunaldiak egiten ditu Osasun Departamentuan eta Segurtasun Eskolan. Adimen osasuneko zentroetan (bederatzitik zazpitan) prestakuntza eskaini du Institutuak, eta 45 profesionalek parte hartu dute saio horietan. Genero indarkeria hauteman eta tratatzearen eta beste erakunde batzuekin koordinatzearen garrantziari buruzko sentikotzea izan du helburu. Lan ildo berari eutsiz, Nafarroako Berdintasunerako Institutuak Segurtasun eskolan prestakuntza eskaini du, genero indarkeria jasaten duten pertsonei laguntzeko Nafarroak dituen bitartekoei buruzko ikuspegi orokorra eskaintzeko. 

Prestakuntza eta sentikortze arloko ekintzei dagokienez, 2007an ere jaiak eta berdintasuna uztartzen dituen “Udaletxeak, festetan ere berdintasunaren alde” izeneko kanpaina egin du Nafarroako Berdintasunerako Institutuak, eta aurtengo leloa “Eta festetan zer?... EZETZA beti da EZETZA” izan da. Kanpainaren helburuetako bat herritarrak genero indarkeriaren aurka sentikortzea da. Hurrenez hurreneko hiru urteetan egin den kanpaina da, eta Nafarroako 75 udalek parte hartu dute orain arte. 
 Biktimen babes eta defentsarako neurriak 


Lehendakaritza, Justizia eta Barne Departamentuak, bestalde, Foruzaingoaren eta Justizia Zuzendaritza Nagusiaren eta horren mendeko Justiziako Gizarte Zerbitzuaren bidez, hainbat baliabide eskaintzen ditu genero indarkeria jasaten duten emakumeen babeserako eta defentsarako. 


Emakumearen Arreta Juridikorako Zerbitzuak –Lizarra, Iruñea, Tafalla eta Tuterako abokatu elkargoen bidez– larrialdiko 573 laguntza ekimen gauzatu zituen (55, Lizarran; 305, Iruñean; 67, Tafallan; eta 146, Tuteran), 115 kontsultari erantzun zien (8, Lizarran; 39, Iruñean; 54, Tafallan; eta 14, Tuteran), eta lau talderi begirako formazio jarduerak gauzatu zituen, Lizarran, Iruñean eta Tafallan. 


Biktimen gizarte arretaren arloan, azpimarratzekoa da Justiziako Gizarte Zerbitzua dela Nafarroan babes aginduak koordinatzen dituen gunea, Delituen Biktimei Laguntzeko Atalaren bidez. Epaitegietatik babes aginduren bat jaso orduko, datu basean sartzen dute agindu horri buruzko informazioa (epaitegiari, biktimari, inputatuari, ezarritako neurriei eta indarraldiari buruzko datuak); aginduaren berri jakinarazten diete biktimari, familia epaitegiari, Iruñeko Espetxeari, Espetxeetako Gizarte Zerbitzuari, Biktimaren Oinarrizko Gizarte Zerbitzuari eta topalekuari, eta, gainera, biktimarekin harremanetan jartzen dira, gizarte baliabideei, esku-hartze psikologikoei eta premien balioespenari buruzko informazioa emateko. Nabarmentzekoa da 2007ko urtarrilaren 1etik urriaren 31ra bitartean, 128 emakume artatu dituztela, genero indarkeria dela-eta jasandako erasoengatik, eta hainbat laguntza arlotatik zerbitzua ematen dietela (laguntza legala, soziala, psikologikoa, adituena eta terapeutikoa); era berean, azpimarratzekoa da esku-hartze psikologikoen esparruan larrialdiko 125 esku-hartze egin zirela; eta 143 lagunek parte hartu zutela programa terapeutikoetan. 


Bestalde, epaitegietan 268 babes agindu eman zituzten. Doako laguntza eta ordezkaritza juridikoari dagokionez, 342 prozesu judizial gauzatu ziren, emakumeek hala eskatuta. 


Nafarroako Gobernuko Nafarroako Larrialdietako Agentziari dagokionez, berehalako arreta ematen die indarkeriaren biktima diren emakumeei, 112-Sos Navarra Koordinazio Gunearen bidez; eta larrialdiko esku-hartze psikologikoa ere bideratzen du, polizia taldeen, suhiltzaileen, osasun arloko langileen eta epaitegietako langileen eskariz hainbat egoeratarako finkatuta dauden jardunbide protokoloak abian jarrita. Urtarriletik urriaren 31ra bitartean bideratu zituzten, hain zuzen ere, lehen aipatutako larrialdiko 125 esku-hartze horiek. 


Foruzaingoaren esku-hartzeen arloan, polizia talde horrek 299 salaketa izapidetu zituela aipatu beharra dago. 2007an, nabarmentzekoa izan da beste 25 emakume sartu dituztela telelaguntzako larrialdiko sisteman; aurrez hamabost egun zeuden sistema horren barruan. Bestalde, lau emakumek jasotzen dute bizkartzain bidezko babes pertsonala ematen dieten langile kualifikatuen laguntza, erasoa jasateko arrisku bizian daudela-eta. 


Indarkeriaren biktima diren emakumeekiko esku-hartze terapeutikoaren esparruan, askotariko esku-hartzeak gauzatzen dira, gertaeren larritasunaren eta biktimak jasandako kaltearen arabera. Hala, banakako nahiz taldekako terapiak egiten dira, baina badago larrialdiko esku-hartze laburrak bideratzeko aukera ere. Terapiaren bidez, honako helburu hauek lortu nahi dira: erasoaren ondorioz agertutako sintomak arintzea, biktimak bere bizitzaren eta emozioen gaineko kontrola berreskuratzea, baliabide pertsonalak indartzea eta balio eta autonomia sentipena areagotzea, eta eguneroko bizitza normaltzea, besteak beste. Programa terapeutikoaren bidez, 143 emakume artatu dituzte. 

Era berean, tratu txarrak eragiten dituztenei begirako programa terapeutiko bat ere badago; urrian, 58 lagun ari ziren programa horretan parte hartzen, horietako 46 erregimen anbulatorioan, eta 12, espetxean. Alderdi horretatik, gogora ekarri behar dugu 2003ko azaroaren 25eko Kode Penalaren Erreforma Legea indarrean sartu zenez geroztik eta, batez ere, genero indarkeriaren kontrako babes neurriak arautzen dituen abenduaren 28ko 1/2004 Lege Organikoa onartu zenetik, espetxe zigorren ordez errehabilitazio programa terapeutiko bat gauzatzeko aukera eman zaiela familia esparruko delituengatik zigortutako zenbait laguni, eta, horren ondorioz, pixkanaka gora egin duela zerbitzu honetara bideratutako kasuen kopuruak.

Epai judiziala jaso duten errudunei dagokienez, programara sartzeko epaitegi eskumendunaren epaia behar da; epai horretan berariaz adierazita egon behar du kasu horretan bertan behera uzten dela espetxe zigorra, eta horren ordez programa terapeutikoko tratamendua jasotzera behartzen dutela erruduna. Erabaki horren bidez, honako helburu hauek lortu nahi dira, besteak beste: tratu txarrak jaso dituen emakumearen segurtasuna bermatzea, aurrera begirako balizko tratu txarrak saihestea, tratu txarra ez hedatzea, tratu txarrak eragin dituztenek beren ekintzen ardura beren gain hartzea, autokontrola sustatzea, komunikazio trebetasunak eta jokabide asertiboa lantzea, eta indarkeria baztertu eta hezkuntzaren aldeko apustua egitea. Programa doakoa da, eta ez dakar inolako zigor arloko onurarik edo zigor murrizketarik.







	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 8


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 3 de 8



[image: image1.png][image: image2.png][image: image3.png][image: image4.png][image: image5.png][image: image6.png]